
02 Feabhra 2023 

 

1  

  
 
 
 

  An Naomh Éanna 

Nuacht TG4 (Leibhéal B1) 

 

 

A: MACHNAMH 

Beidh tú ag féachaint ar ball ar mhír faoin seanbhád, Naomh Éanna. Pléigh na ceisteanna seo a leanas 

leis na daoine eile sa ghrúpa sula bhféachfaidh sibh ar an mír.  

 
1. Féach ar an bpictiúr den bhád, Naomh Éanna. Cad a mhothaíonn tú nuair a fhéachann tú ar an 

bpictiúr? (Aiféala, brón, ar nós cuma liom, fearg, eagla, uaigneas, díomá) 

 
 
 
 
 
 
 
 
 
 
 
 
 
 
 
 
 
 
 
 

 
 

2. Conas a dhéanfá cur síos ar an mbád sa phictiúr?  

(briste, droch-chaoi, ag titim as a chéile, sean, imithe i léig, curtha as feidhm, ag dul go tóin poill, ag 

dul faoi) 

3. Cá bhfuil Oileáin Árann? Tá trí oileán mar chuid d’Oileáin Árann. Cad is ainm dóibh? 
 

4. Ar thug tú cuairt ar aon cheann d’Oileáin Árann riamh?  
 

5. Cad atá ar eolas agat faoi Dhún Aonghusa? 
 

6. An maith leat am a chaitheamh ar an bhfarraige nó cois farraige? Cén fáth? 
 

7. Cén fáth a dtugtar ‘sí’ agus ‘í’ ar bhád, dar leat? 

B: FOCLÓIR 

1. Meaitseáil na focail Ghaeilge ar chlé leis na focail Bhéarla ar dheis. 

 

a chaomhnú  ferry service  

cliathán relics 

tuairteáil thréan na dtonnta damage  

seirbhís farantóireachta  campaigning   

drochbhail  mighty pounding of the waves 

díobháil   flank, side  

i mbun feachtais  to finalise, close  

a thabhairt chun críche to conserve, preserve   

iarsmaí  despite  

d’ainneoin  disrepair   

 
2. Bain úsáid as na focail Ghaeilge thuas chun na bearnaí a líonadh sna habairtí seo a leanas: 

• Tá _______________ ag freastal ar mhuintir an oileáin gach lá den tseachtain.  

• Bhí an grúpa tacaíochta ________________ chun an bád ________________ agus a thabhairt ar ais 

go Gaillimh. 

• _______________ na bhfeachtas caomhnaithe, tá an bád ar a taobh agus an chuma ar an scéal nach 

rachaidh sí siar go deo arís. 

• Tá                               déanta don bhád agus tá                               uirthi anois.  

• Bhí                                          á seasamh ag an mbád Naomh Éanna ar feadh breis is tríocha bliain. 

• Theip ar an ngrúpa tacaíochta dóthain airgid a bhailiú, áfach, agus ní fhéadfaí na pleananna                                          

__________________________.  

• Ba cheart na pictiúir, na físeáin agus na h________________ a bhaineann leis an mbád a chaomhnú.  

• Tá sí tite ar a _________________ anois i nduga na Canálach Móire. 

 
 

3. Cad is brí leis na nathanna seo a chloisfidh tú sa mhír ar ball?  

tá a port seinnte, tá sí ar a dé deiridh, tá a rás rite 

C: TUISCINT 

Féach ar an mír den chéad uair. Bí ag obair leis an duine in aice leat ansin agus freagraígí na ceisteanna le 

chéile.  

1. Cén cineál báid í Naomh Éanna? 

2. Cá raibh sí sular bogadh í go Baile Átha Cliath? 

3. Cad a rinne sí ar feadh 30 bliain in iarthar na tíre? 

4. Cad a tharla don bhád le déanaí? 

5. An gceapann Micheál Ó Goill go gcuirfear bail nó caoi ar an mbád anois? Cén fáth? 

6. Cén plean a bhí ag Sam Field Corbett agus cén fáth ar theip ar na pleananna sin? 

7. Cé leis an suíomh ina bhfuil an bád anois? 

8. Cén fáth ar mhaith le Micheál Ó Goill go mbeadh oifig fáilte i mBaile Átha Cliath a mbeadh iarsmaí agus 

araile den bhád inti? 

9. An rachaidh an bád Naomh Éanna siar go Gaillimh arís? 

D: FEASACHT TEANGA 

1: Cruinneas gramadaí (an tuiseal tabharthach) 

a) Cad a tharlaíonn nuair a thagann réamhfhocal simplí agus an t-alt le chéile? Féach ar na samplaí ón 

mír chun cuidiú leat.  

 

ar an ngrúpa 
leis an mbád 
 
ar an scéal 
leis an tseirbhís 
 
san (i +an) uisce 

  

b) Conas atá an córas difriúil i gcanúint Uladh?  

 

c) Cuir Gaeilge ar na habairtí seo anois: 

 
The breakfast is on the table. 
I will leave the car on the street. 
The man has the money. 
Are you working on the essay? 
The bathroom is beside (in aice le) the bedroom. 

 

 

2: Cruinneas gramadaí (an t-urú agus an séimhiú) 

Féach ar an sliocht thíos ón mír. Tá trí shéimhiú agus ceithre urú fágtha ar lár. Líon isteach anois iad.  

 

Os cionn cúig bliana ó shin chuaigh Sam Field Corbett i bun feachtais, ag moladh go déanfaí músaem, 

óstán nó caifé de bád, Naomh Éanna. Teip ar an grúpa tacaíochta dóthain airgid a bailiú áfach agus ní 

fhéadfaí na pleananna a thabhairt chun críche. Tá an suíomh ina bhfuil an bád, Naomh Éanna suite faoi 

láthair ar léas ag NAMA agus níl ráite acu go fóill cad é atá beartaithe anois leis an bád. 

E: CUMARSÁID 

1: Caint 

Bí ag obair leis na daoine i do ghrúpa. Scríobhaigí amach liosta de na rudaí/áiteanna is suimiúla in bhur 

gceantar chun turasóirí a mhealladh chun na háite. Bíodh deich rud ar an liosta agaibh. Ansin, samhlaigh 

go bhfuil sibh ag dul ar thuras ranga. Déanaigí cinneadh le chéile cén áit ar an liosta arbh fhearr libh dul 

agus mínígí cén fáth a mbeadh spéis agaibh san áit sin. 

 
 
 
 

 

 

, 

2: Scríobh 
Cuir póstaer le chéile ansin bunaithe ar an áit / ar an rud a roghnaigh sibh faoi Caint. Féach ar an 

bpóstaer samplach! 

 

 

 

bailte cois farraige, tránna, sráidbhailte deasa, 
caisleáin, tithe tábhairne, bialanna, pobal cairdiúil, 
aibhneacha agus páirceanna, tírdhreach aoibhinn, 
áiseanna maithe do pháistí, cromleaca/dolmainí, 

dúnfoirt, dúnta aille, aillte mórthaibhseacha 

tuama ursanach 
= 

portal tomb 

AN SCRIPT 

 

Siún Nic Gearailt 
Tá an Naomh Éanna, seanbhád farantóireachta Árann, ar a dé deiridh i mBaile Átha Cliath. Is mó feachtas 
a bunaíodh le tríocha bliain chun an bád a chaomhnú agus a thabhairt thar n-ais1 go dtí an Ghaillimh2 arís. 
Ach, tá sí tite ar a cliathán anois agus an chuma ar an scéal go bhfuil a port seinnte ar deireadh.  
 
Donncha Ó Murchú 
Chaith bád Naomh Éanna breis is tríocha bliain ag imeacht siar agus aniar ó Oileáin Árann. Tuairteáil thréan 
na dtonnta á seasamh aici, ag freastal ar phobal an oileáin. Cuireadh deireadh leis an tseirbhís 
farantóireachta sa bhliain 1989, áfach, agus tugadh aniar ón nGaillimh í go Duga na Canálach Móire i 
mBaile Átha Cliath, áit a bhfuil drochbhail uirthi ó shin.  
 
Le déanaí, áfach, tharla cor eile i scéal an bháid, nuair a d’iompaigh sí ar a taobh san uisce. Tá an chuma 
ar an scéal anois, ón díobháil atá déanta, go bhfuil a port seinnte. Ábhar mór díomá do mhuintir Árann a 
bhí ag súil go dtabharfaí slán lá éigin í.  
 
Micheál Ó Goill, Cathaoirleach Chomharchumann Inis Mór 
Níl duine ar bith ag iarraidh bád a fheiceáil caite mar atá sí anois, nó ón méid a chonaic mé sna pictiúir. 
Ach is dóigh go bhfuil sé i bhfad ródheireanach a bheith ag smaoineamh ar chaoi a chur uirthi anois, ó nár 
cuireadh aon chaoi uirthi cheana.  
 
Donncha Ó Murchú 
Os cionn cúig bliana ó shin chuaigh Sam Field Corbett i mbun feachtais, ag moladh go ndéanfaí músaem, 
óstán nó caifé de bhád Naomh Éanna. Theip ar an ngrúpa tacaíochta dóthain airgid a bhailiú, áfach, agus 
ní fhéadfaí na pleananna a thabhairt chun críche. Tá an suíomh ina bhfuil bád Naomh Éanna suite faoi 
láthair ar léas ag NAMA agus níl ráite acu go fóill cad é atá beartaithe anois leis an mbád.  
 
Micheál Ó Goill, Cathaoirleach Chomharchumann Inis Mór 
D'fhéadfaí, b’fhéidir anois, na hiarsmaí, agus na scéalta agus na físeáin, na pictiúir uilig3 a bhaineann léi 
agus fiú amháin ag dul siar go dtí an bád a bhí roimpi, an Dún Aengus, é a úsáid mar oifig fáilte, leis na 
hoileáin a chur in aithne don chúig mhilliún turasóir a thagann fríd4 Bhaile Átha Cliath. Is dóigh go mbeadh 
seans maith rud mar sin a dhéanamh agus bheadh fáilte roimhe sin, cheapfainn.  
 
Donncha Ó Murchú 
D’ainneoin na bhfeachtas caomhnaithe a bhí ag bailiú nirt le blianta beaga anuas, tá bád Naomh Éanna 
iompaithe ar a taobh i nDuga na Canálach Móire. Tá an chuma ar an scéal go bhfuil a rás rite, ar deireadh 
thiar thall, agus nach rachaidh sí siar go deo arís.  
 
Donncha Ó Murchú, Nuacht TG4.   

 
 

 

 

 
1 thar n-ais = leagan canúnach de ‘ar ais’ 
2 Leagan oifigiúil: Gaillimh.  An Ghaillimh a deirtear i nGaeilge na Mumhan  
3 uilig = leagan canúnach de ‘uile’ 
4 fríd = leagan canúnach de ‘trí’ 

NÓTAÍ & FREAGRAÍ 

A: MACHNAMH 
Is féidir gach triúr nó ceathrar a chur ina suí le chéile chun plé a dhéanamh ar na ceisteanna. Cleachtadh 
cumarsáide é seo atá bunaithe ar a saol pearsanta féin. Bí ag siúl timpeall ag éisteacht agus ag cuidiú 
leo. Pléigh na ceisteanna ar fad leis an rang iomlán. Féach: 
Árainn (ar a dtugtar Inis Mór go minic), Inis Meáin agus Inis Oírr. Chun eolas a fháil ar Dhún Aonghusa, 
téigh go dtí: https://ga.wikipedia.org/wiki/D%C3%BAn_Aonghasa. Ní fios go díreach cén fáth a dtugtar ‘sí/í’ 
ar bháid. Deirtear gurb iad na mná a thugann aire dúinn in amanna deacra, mar a dhéanann bád nó long 
ar an mórmhuir.  Is dócha, áfach, gur ainmfhocal baininscneach a bhí ann fadó, nuair a bhíodh inscne ag 
ainmfhocail sa Bhéarla.  
 
B: FOCLÓIR 
1. Féach: 

 
 
 
 
 
 
 
 
 
 
 
 

2. Féach: 

• Tá seirbhís farantóireachta ag freastal ar mhuintir an oileáin gach lá den tseachtain.  

• Bhí an grúpa tacaíochta i mbun feachtais chun an bád a chaomhnú agus a thabhairt ar ais go 
Gaillimh. 

• D’ainneoin na bhfeachtas caomhnaithe, tá an bád ar a taobh agus an chuma ar an scéal nach rachaidh 
sí siar go deo arís. 

• Tá díobháil déanta don bhád agus tá drochbhail uirthi anois.  

• Bhí tuairteáil thréan na dtonnta á seasamh ag an mbád Naomh Éanna ar feadh breis is tríocha bliain. 

• Theip ar an ngrúpa tacaíochta dóthain airgid a bhailiú, áfach, agus ní fhéadfaí na pleananna                                          
a thabhairt chun críche.  

• Ba cheart na pictiúir, na físeáin agus na hiarsmaí a bhaineann leis an mbád a chaomhnú.  

• Tá sí tite ar a cliathán anois i nduga na Canálach Móire. 
 

3. Tá an bhrí chéanna ag na trí fhrása – her number’s up / she’s on her last legs. 
 

C: TUISCINT 
Féach an script.  

 

D: FEASACHT TEANGA 

1: Cruinneas gramadaí (an tuiseal tabharthach) 
a) Féach: 

• Cuirtear urú ar ainmfhocal dar tús consan (seachas d agus t) tar éis na réamhfhocal simplí: ar an 
ngrúpa, leis an mbád. 

• Ní dhéantar aon athrú ar ainmfhocal firinscneach dar tús s: ar an scéal. 

a chaomhnú  to conserve, preserve   

cliathán flank, side  

tuairteáil thréan na dtonnta mighty pounding of the waves 

seirbhís farantóireachta  ferry service  

drochbhail  disrepair   

díobháil   damage 

i mbun feachtais  campaigning   

a thabhairt chun críche to finalise, close 

iarsmaí  relics 

d’ainneoin  despite 

https://ga.wikipedia.org/wiki/D%C3%BAn_Aonghasa

• Cuirtear t roimh s ar ainmfhocal baininscneach (seachas sc-, sf-, sm-, sp-, st- nó sv-, a fhágtar lom): 
leis an tseirbhís. 

• Ní dhéantar aon athrú ar ainmfhocal firinscneach nó baininscneach dar tús guta: san uisce. 
 

b) Féach: 

 
Tá an bricfeasta ar an mbord. 
The breakfast is on the table.  
Fágfaidh mé an gluaisteán ar an tsráid.  
I will leave the car on the street. 
Is ag an bhfear atá an t-airgead. 
The man has the money. 
An bhfuil tú ag obair ar an aiste? 
Are you working on the essay?  
Tá an seomra folctha in aice leis an seomra codlata. 
The bathroom is beside (in aice le) the bedroom. 
 

 

c) Cuirtear séimhiú ar an ainmfhocal dar tús consan tar éis na réamhfhocal simplí i gcanúint Uladh.  

 

2: Cruinneas gramadaí (an t-urú agus an séimhiú) 
Féach: 

Os cionn cúig bliana ó shin chuaigh Sam Field Corbett i mbun feachtais, ag moladh go ndéanfaí músaem, 
óstán nó caifé de bhád Naomh Éanna. Theip ar an ngrúpa tacaíochta dóthain airgid a bhailiú áfach agus 
ní fhéadfaí na pleananna a thabhairt chun críche. Tá an suíomh ina bhfuil an bád Naomh Éanna suite faoi 
láthair ar léas ag NAMA agus níl ráite acu go fóill cad é atá beartaithe anois leis an mbád. 
 
E: CUMARSÁID 
1: Caint 
Roinn an rang i ngrúpaí agus léigh trí na treoracha ar fad le bheith cinnte go dtuigeann na foghlaimeoirí 
cad atá le déanamh. Tabhair tamall dóibh plé a dhéanamh ar na háiteanna is fearr ina gceantar chun 
turasóirí a mhealladh. Caithfidh siad cinneadh a dhéanamh freisin ar an áit ar mhaith leo cuairt a thabhairt 
uirthi. Bí timpeall le linn na cainte chun cuidiú leo más gá.  

 
2: Scríobh 
Abair leo póstaer a chur le chéile bunaithe ar an áit a roghnaigh siad faoi Caint. Tá póstaer samplach 
ann mar threoir amháin.  

 
 
 

 


